
Ikasliburuak maileguan uzteak zer «arrisku» duen ohartarazi dute 

Editoreek esan dutenez, argitaletxe askok itxi egin beharko dute eta euskal kulturak kasango du kalte gehien 


asier iturriagaetxebarria- BILBO 

Eusko Jaurlaritzak eskolako liburuen doakotasuna ezartzeko mailegu sistemaren alde egiten badu, argitaletxe askok itxi egin behar izango dute eta, ondorioz, euskal kulturak galera handia izango du. Horiek eta beste ondorio asko eragin ditzake ikasliburuetarako mailegu sistema ezartzeak, Euskal Editoreen Elkartearen eta Euskadiko Editoreen Gremioen ustez. Egun, Eusko Legebiltzarreko talde parlamentarioekin eta Euskal Herriko gizarte eta kultur eragileekin biltzen ari dira editoreak, ikasliburuei mailegu sistema ezartzeak zer «arrisku» dakartzan ohartarazteko eta doakotasuna ezartzeko beste bide batzuk egon badaudela azaltzeko, doakotasunaren alde daudela argitu dute eta. 

Ikasliburuen doakotasunaren eztabaida inoiz erabat itzalean izan ez bada ere, PSE-EEk joan den irailean Legebiltzarrean egindako ez legezko proposamenak pil-pilean jarri zuen gaia berriro. Ikasteko liburuak debalde izatea eta maileguaren alde egitea proposatu zuten sozialistek; hau da, liburuak ikastetxeak erostea eta urterik urte ikasle batetik bestera pasatzen joatea. Legebiltzarrak aintzat hartu zuen proposamena joan den azaroan, eta doakotasunari buruzko azterketa eta proposamena egiteko eskatu zion Jaurlaritzako Hezkuntza Sailari. Martxorako egin beharko du, eta datorren ikasturtean indarrean jartzea da asmoa.Ikusteke dago, dena dela, Jaurlaritzako Hezkuntza Sailak ikasliburuen doakotasuna ziurtatzeko maileguaren edo beste sistemaren baten alde egiten duen, baina sozialistek mailegu sistema zuzen-zuzen aipatzen zutenez, liburuen editoreak arduratzen hasiak dira. Elkar argitaletxeko zuzendari Olatz Osak agertu duenez, gaiak uste baino eragin handiagoak ditu. «Hil edo biziko gai batez ari gara hizketan. Kontua ez da irabazi gehiago izan edo gutxiago izan; hori baino askoz sakonagoa da».Argitaletxe batzuek eskola liburuak egiten dituzte, baina ez guztiek. Dena den, ikasliburuak ekoizten dituzten argitaletxeen sarreren %70 inguru hortik etortzen dira, Osak nabarmendu duenez. «Euskal liburugintzaren merkatuaren egoera zein den kontuan izan behar da. Eusko Jaurlaritzak diru laguntzak ematen dizkigu, eta horrek agerian uzten du laguntza gabe argitaletxeak ez direla bideragarriak».Era berean, ikasliburu baten egiten den inbertsioa berdintzeko hiruzpalau urte behar izaten ditu argitaletxe batek, ekoizpen kostua handiagoa delako ilustrazioak, argazkiak eta bestelakoak izaten dituzte ikasliburuek. «Mailegu sistema ezarriz gero, 12-16 urte beharko dira inbertsioa berdintzeko, eta argitaletxe bat bera ere ez da ausartuko horretan sartzera». Osak gogoratu duenez, ikasliburuen ekoizpenean ohiko liburuen ekoizpenean baino askoz langile gehiagok parte hartzen dute bost bider gehiago, gutxi gora behera, eta horrek ondorio zuzena izan dezake lanpostu askorengan. 

Euskal curriculumean eragina izan dezake 

Horren ondorioa argia da, editoreen ustean: argitaletxe indartsu bat edo bi geratuko dira Espainia osoan, eta Euskal Herrian bat bera ere ez. «Eta horrek eragin zuzena dauka euskal curriculumean. Asko hitz egiten ari dira curriculum propioa garatzeaz, eta lan handia egiten ari dira horren inguruan. Baina hemengo argitaletxerik ez badago, horri forma emango dion tresnarik ez badago, ikaslibururik ez badago, lan horrek guztiak ez du zentzurik izango». 

Bestelako ondorio batzuk ere izango ditu mailegu sistema indarrean jartzeak, betiere editoreen hitzetan: pedagogikoak, ikastetxeetan, sortzaileengan... Argitaletxeez gainera, liburu dendetan eragin zuzena izango duela diote editoreek, batez ere herrietakoetan. «Itxi egin beharko dute. Kontuan izan behar da urteko irabazien %40 inguru ikasliburuetatik lortzen dituztela». Eta horrek euskal kulturan ere eragina izango duela uste du Osak. «Bestelako liburuak saltzeko leku gutxiagorekin geratuko garelako; saltoki handiek iraungo dute bakarrik, eta hori aniztasunaren kontra doa».Editoreek azpimarratu dutenez, beraiek ez daude ikasliburuen doakotasunaren kontra, baina hori ezartzeko beste aukera batzuk ere badaudela gogoratu dute. Mailegu sistema ezarri beharrean, ikasliburuak erosteko laguntza zuzenaren alde egiteko eskatu diote Jaurlaritzari, zeharkako kalteak hain handiak izan ez daitezen. Hau da, familiei ikasliburuak erosteko txeke bat ematea edo errenta aitorpena egitean ikasliburuen faktura aurkeztu ahal izatea. «Bata edo bestea izan daiteke, baina, azkenean, laguntza zuzena da. Frantzian 8-10 urte izan dira mailegu sistemarekin, eta azkenean laguntza zuzenetara aldatu behar izan dute. Britaina Handian ere laguntza zuzena ezartzeko mugimenduak daude».Osak gogoratu duenez, familiei ikasliburuak erosteko txekea ematen zaien lekuetan %30 handitu da bestelako liburu osagarrien salmenta. «Batzuetan horixe da familia askok liburuekin harremana duten urteko une bakarra, eta lehen egingo ez zuten inbertsioa egitera ausartzen dira». 

Guraso elkarteak, maileguaren alde 
Euskal Herriko ikasleen gurasoen elkarteak ez datoz bat editoreen iritziarekin, eta mailegu sistemaren alde egiten dute. «Guk ez dugu txekerik ez antzeko ezer nahi. Frogatuta dago mailegu sistema eraginkorra dela, eta eredu aproposa iruditzen zaigu. Ikasliburuak ordenagailuak edo eskolako bestelako materialak bezalakoak izatea nahi dugu, ikastetxearenak», agertu du Arabako Denon Eskola guraso elkarteko teknikari Santa Gonzalezek. 

Gainera, batzuetan editoreen argudio berberak erabiltzen dituzte gurasoek, baina buelta emanda. «Lasai egon daitezela argitaletxeak. Ikasliburuak doan izango direnez, gurasoak bestelako liburu osagarriak erostera animatuko dira, eta leku batean galduko dutena bestean irabaziko dute». Hala, ikasliburuen doakotasuna mailegu bidez egiten duten herrialde batzuetan irakurzaletasuna handitu dela azpimarratu du.Araban 15 ikastetxe ingurutan mailegu sistema erabiltzen dute joan den urteetan, eta esperientzia «oso ona» dela adierazi du Gonzalezek. Lau urtetik behin txandakatzen dituzte liburuak. Azaldu duenez, ikastetxeek material osagarriak prestatzen dituzte, ikasliburu batetik eta bestetik aterata, eta ikasleek arazo barik lan egin dezakete. «Argitaletxeek diote ikasleak ezin izango dituela liburuetan azpimarraketak egin edo ohartxoak jaso, baina horretarako daude fitxak, koadernoak eta bestelakoak. Askoz hezkuntza osatuagoa eta landuagoa lortzen da horrela». Halaber, lan hori ikastetxeentzat handia dela ukatu egin du Denon Eskolak Sara Gonzalezek. 

Mailegu sistemaren ondorioak 

Eusko Jaurlaritzak ikasliburuak mailegatzearen alde eginez gero ondorio larriak izango dira, Euskal Edioteen Elkarteak eta Euskadiko Editoreen Gremioak ohartarazi dutenez. 

IKASLIBURUENTZAT 

Gutxiestea: Doakotasuna modu ezegokian ezartzeak ikasliburua gutxiestea ekarriko luke, editoreen ustez, liburuaren atzean dagoen ahalegin intelektualari balioa kenduko bailioke. 

Beste liburuak: Ikasliburua ez estimatzeak beste edozein liburu ez estimatzea ekar lezake; hau da, liburuak kultura zabaltzeko elementu gisa zer balio duen ez jabetzea. 

Produkzioa: Sorkuntzari eta produkzioari bidea ixteak galera eragingo luke ikasliburuak ez diren beste liburuen argitalpenen. 

IKASLE ETA IRAKASLEENTZAT 

Ezberdintasunak: Ikasleen arteko ezberdintasunak areagotuko lirateke. Frantzian, baliabide ekonomikoak dituzten ikasleen gurasoek, euren seme-alabek liburu erabilikeekin ikas ez dezaten, liburu berriak erosten dituzte, editoreek gogoratu dutenez. Hala, liburu erabiliekin eta berriekin ikasiko duten ikasleak egongo dira ikasgela berean. 

Motibazioa: Liburu erabiliekin ikasi beharrak ikasleen motibazioan eragin dezake. Halaber, ikasliburua ez denez ikasle bakoitzarena, liburua ondo zaindu dezaten eskatzea are zailagoa da. 

Metodologian: Liburuak mailegatzea atzerantz egitea litzateke higienean, metodologian eta informazioaren gaurkotasunean. Izan ere, ikasleek ezin izango dituzte oharrak hartu liburuan eta ezingo dute azpimarratu. 

IKASTETXEENTZAT 

Gestioa: Ikastetxeei izugarrizko gestio lana eragin diezaieke sistema horrek. Editoreek agertu dutenez, ikastetxe asko ez dago horretarako prestatuta. 

Curriculum proiektuak: Mailegu bidezko doakotasunak balio gabe utz ditzake neurri batean ikastetxeko curriculum proiektuak, edo alferrekoa bihurrarazi irakasle taldeak landu eta klaustroak eta eskola kontseiluak onetsitako lana. 

LIBURU DENDENTZAT 

Sarea desegin: Editoreen ustez, mailegu sistemak liburu denda sarea desegin dezake, mailegu sistema aplikatu den erkidegoetan gertatu den bezala. Gogoratu dutenez, liburu denden urteko fakturazioaren %40 ikasliburuetatik dator, eta ikasliburuekin zerikusia duten material osagarriek beste ehuneko handi bat dira. Mailegu sistemarekin, ikastetxeek argitaletxeei eta banatzaileei zuzenean erosiko dizkiete liburuak, eta ez lirateke liburu dendetara joango. 

Beste liburuak: Liburu dendak ixteak bestelako liburuen salmentan beherakada ekarriko du, eta liburua merkatuan egotea mugatzen bada, ondorio larriak izango ditu hizkuntzari eta kulturari dagokionez. 

ARGITALETXEEENTZAT 

Inbertsioa berdindu: Ikasliburuetan egindako inbertsioa berdintzeko, hiruzpalau urteko tartea hirukoiztu edo laukoiztu egingo da. Horren ondorioz, argitaletxeek ezingo dute horrenbeste arriskatu eta argitaratzeari utziko diote. 

Zaharkituta: Liburuak ezingo dira urte askoan berritu, eta zaharkituta gelditzeko arriskua asko areagotuko da. 

Desagertu: Argitaletxeak desager litezke. Ikasliburuak egiten dituzten argitaletxeek, ikasliburuak ez ezik, bestelako liburuak ere ekoizten dituztenez, mailegu sistemak liburugintza ekoizpen osoa jar dezake arriskuan. 

Langileak: Argitaletxeetan lan egiten duten profesionalei kalte zuzena egingo lieke mailegu sistemak, baina baita autonomo gisa lan egiten duten askori ere. Ehunka profesional eta lanposturi egin diezaioke kalte. 

Fotokopiak. Ikasliburu jakin batzuetan, fotokopiak egitea bultzatu dezake mailegu sistemak. 

